Españois: Chegou para nós o momento máis temido que esperado (porque nos gustaría vivir sempre na legalidade e que ela rexese sen interrupción a vida española) de recoller as ansias, de atender a clamorosa petición de cantos amando a Patria non ven para ela outra salvación que liberala dos profesionais da política, dos homes que por unha ou outra razón nos ofrecen o cadro de desgrazas e inmoralidades que comezaron o ano 98 e ameazan a España cun próximo fin tráxico e deshonroso. A tupida rede da política de concupiscencias atrapou nas súas mallas, secuestrándoa, ata a vontade real. (...) Agora  reclamamos todas as responsabilidades e gobernaremos nós ou homes civís que representen a nosa moral e doutrina. Basta xa de rebeldías mansas (...). Este movemento é de homes: o que non sinta a masculinidade completamente caracterizada, que agarde sen perturbar os bos días que preparamos para a patria (...).
Non temos que xustificar o noso acto, que o pobo san demanda e impón. Asasinatos (...), atracos, depreciación da moeda (...), rastreiras intrigas políticas tomando por pretexto a traxedia de Marrocos (...); precaria e ruinosa a produción agrícola e industrial; impune a propaganda comunista, impiedade e incultura, xustiza influída pola política, des- carada propaganda separatista (...)
Non vimos a chorar mágoas e vergoñas, senón a poñer pronto radical remedio, para o que solicitamos o concurso de todos os bos cidadáns.
Miguel Primo de Rivera. Manifesto ao país e ao exército. 13-09-1923

 	O golpe de Estado de 1923 e o inicio da ditadura de Primo de Rivera contou cunha aceptación xeral entre a poboación e de diversos grupos políticos, como un medio para solucionar os gra- ves problemas existentes en España.

Non se podía seguir vivindo baixo o canón da pistola de asasinos e ladróns, mal disfrazados pola capa do interese sindical obreiro; nin na desorde orxiástica dunha Administración que chegara a ter como déficit anual a espantosa cifra de mil millóns de pesetas; nin co nepotismo entronizado nas xerarquías administrativas (...), nin cunha sangría como a de Marrocos, para o que o Goberno non encontraba solución práctica, senón que nin sequera chegara a ter orientación  precisa; nin coa chaga gangrenosa do separatismo; nin cos problemas  urxentes da vida rexional e local, colonización interior, réxime da propiedade e do traballo, reforma xudicial, etc., perpetuamente  discutidos e cons- tantemente aprazados, nin co desate da indisciplina e inmoralidade  sociais, que nos arrastraban a unha morte chea de vilipendio; nin co caciquismo parasitario, que chupaba os zumes vitais da nación.

Víctor PRADERA. El Debate. 22-9-1923 [castelán]



Xurdiu o conflito político-militar. Quen o provocou? Indubidablemente os políticos, os liberais desconcertados coas súas torpezas, ou coas súas prevaricacións;  a historia xulgaraos. Que consecuencias políticosociais aparecerán de todo isto? Esta é a grande incógnita que preocupa a todos os españois. (...)

Este movemento [o de Primo de Rivera] debe ser un forte revulsivo para a opinión. Se con esta sacu- dida o país non reacciona, haberá que dicir que os españois perderon realmente o pulso. A gravida- de dos momentos debe ser seriamente meditada por todos. Algúns falan con medo da ditadura. Nós somos inimigos  de toda clase de ditadura, sexa da milicia, sexa do proletariado, sexa da aristocracia. Isto en principio e como modo permanente  de gobernar. Pero ás veces unha ditadura pode ser nece- saria, como ás veces é preciso o cauterio para queimar o podre. A actual política española é un pan- tano de augas putrefactas e certamente que antes que ese pantano  é preferible a ditadura.

El Ideal Gallego. 14-9-1923 [casten]

O golpe de Estado iniciado por Primo de Rivera en 1923, contou co apoio do rei Afonso XIII, de moi- tos grupos políticos e sociais e con moi pouca oposición. No entanto, outros, como os anarquistas e comunistas, manifestaron  a súa oposición desde o inicio, o que lles valeu unha forte represión.

O golpe de Estado militar de Primo de Rivera non foi fortuíto, casual. Respondía totalmente ao esta- do de espírito e á dinámica da burguesía nacional. A ditadura mantívose no poder durante tantos anos porque era o goberno que conviña á España capitalista  durante ese período.  (...)

O golpe de Estado deuse a plena luz, un fermoso día de setembro, na metade das Ramblas. Non xurdiu nin unha protesta, non houbo que disparar un tiro. Todo tivo lugar en medio da máis completa calma. O antigo Consello de dirección do Estado foi desposuído e un novo equipo substituíno. (...) O golpe de Estado destruíu unha legalidade de pura fórmula  e deu estado de dereito ao que xa existía en realida- de. É mil veces mellor  poñer as cartas sobre a mesa que continuar o xogo trampeado. A ditadura aca- bou cun réxime constitucional ficticio, falso, desleal, pura bambolina. A burguesía tivo un momento de sinceridade.  Sen disimulos, abertamente, púxose ao lado da ditadura militar. E con isto acabábase de consumar a evolución  iniciada  en 1874. É dicir, ante a clase obreira ameazadora, altiva, audaz, a un lado, e os resaibos do feudalismo ao outro, sen vacilar un instante, entregou a súa alma ao diaño.

A revolta de setembro de 1868 era a revolta da burguesía nacional contra o feudalismo. O golpe de Estado de 1923, pola contra, foi a colaboración burguesa á imposición das forzas semifeudais. Prim abriu a etapa; Primo a outra, a oposta. En 1868, a burguesía ía con Prim, axudándolle a derrocar a monarquía feudal. En 1923, ao lado de Primo agrupábanse  unánimes os restos feudais e a gran bur- guesía. Esta conxunción de forzas e as causas que as crearon constitúen o nó central da vida españo- la no seu presente e no seu porvir. (...) A gran burguesía aterrada polas falanxes obreiras, e a peque- na burguesía, marioneta  voluble e inconsciente, axúdalles na súa ascensión. O 13 de setembro de
1923 foi o resultado final de todo isto.

Xaquín MAURÍN [dirixente comunista]. As orixes do golpe  de Estado, La Nueva Era. 2-11-1930 [cas- telán]
	






 	O manifesto que Primo de Rivera dá en Barcelona, provocou  unha escasa oposición popular. Os socialistas reaccionaron con rapidez e a súa actitude inicial non foi de enfrontamento aberto, polo que non foron perseguidos, e mesmo tiveron un achegamento e colaboración na nova lexislación laboral, polo menos ata 1929.

Reunidas conxuntamente  as Comisións  Executivas do Partido  Socialista  e  da Unión Xeral de Traballadores ao decatarse dos acontecementos iniciados en Barcelona esta madrugada, acordaron dirixirse  aos seus afiliados, aos elementos simpatizantes e, en xeral, á opinión pública, para explicar a súa actitude  sen veladuras (...).

Ningún vínculo de solidariedade, nin sequera de simpatía política, nos liga cos gobernantes. Ao con- trario, merecen de nós os máis duros reproches (...). O pobo encóntrase hoxe ante unha rebelión mili- tar que, en síntese (deixando  aparte motivos  moi secundarios ante a magnitude  da desastrosa aven- tura de Marrocos), pretende intensificar unha acción guerreira que en catorce anos de desenvolve- mento só recolleu enormes e sanguentos desacertos.

O que España repudia é o que precisamente  queren impor  os xenerais sediciosos. O pobo, pois, non debe secundalos, a actitude da masa traballadora (...) debe consistir  (...) en illar a sedición que, capi- taneada por xenerais palatinos, puido sorprender de modo moi relativo á esfera do Goberno, pero non causou estrañeza no palacio de Miramar.

COMISIÓNS  EXECUTIVAS DO PSOE E DA UXT. Manifesto. Madrid, 13-9-1923 
 	

As declaracións  á prensa de Primo de Rivera, en que comentaba as intencións do novo réxime, fixeron concibir esperanzas de cambio e de solución a vellos problemas, o que explica que deter- minados sectores, como os nacionalistas, desen un voto de confianza agardando que cumprise as promesas iniciais.

Os militares fixéronse donos de España e botaron  a todos os políticos que constituían o goberno do desgoberno. Isto so é unha  boa acción digna  de loanza. Nós, que decote combatemos o noxento poli- tiqueo, que traballamos por espertar a consciencia cidadá e derrubar o caciquismo que impedía o progreso do país, temos que ver con simpatía ese xesto que coidamos benfeitor (...). Nas declaracións do xefe deste movemento vemos que ten acollida a posibilidade dunha descentralización adminis- trativa; que se admite, como non podía menos de suceder, o uso dos idiomas rexionais; que se supri- mirán quizais as actuais Deputacións Provinciais. E todo  isto xa é un adianto  das nosas ideas e das conveniencias do noso pobo, escravizado por un caciquismo cruel e rutineiro.

A Nosa Terra. 1-10-1923.


 	O novo réxime instaurado tras o golpe de Estado encabezado por Primo de Rivera pretendía  ser unha paréntese breve (tres meses abondan, dixo) para solucionar os problemas do país e lograr a rexeneración da vida pública.

Esta é unha solución firme, pero non definitiva. É unha paréntese de curación. Queremos borrar todos os vestixios da política  desprestixiada  e establecer un réxime novo. O directorio asumirá o poder durante quince, vinte, trinta días, o prazo necesario para que o pobo mesmo nos facilite homes públicos civís, pero non pertencentes á clase política, capaces de gobernalo. Para garantir  a tranquilidade do país e a nosa independencia durante este período necesitabamos acudir a medidas de excepción. Por iso se declarou o estado de guerra en toda España e en breve suspenderemos as garantías. (...)
Vamos disolver as Cortes. Non co propósito de gobernar sen elas, senón simplemente para ver o modo de elixir outras mellores (...).
Non, non queremos derrogar a Constitución. O que pasa é que probablemente nos veremos obrigados a saltar sobre ela, sempre cun bo propósito. (...)
O Somatén deu un resultado magnífico en Cataluña.  (...) Vamos  a organizar o Gran Somatén Nacional en toda España. Esperamos que cada rexión nos dea 50.000 homes, e esta será una garda cívica admirable. Para ser somatén basta ser un home honrado e resolto a manter  a orde social. Non creo que haxa escaseza de homes desta categoría en España. Ten isto algunha semellanza co fascis- mo, é indubidable;  pero non hai por que chamalo fascismo, tendo o nome de Somatén, que é moi español. Cando o Gran Somatén estea organizado será moi difícil que a mala semente volva a aso- mar en terra española.

Entrevista  a Miguel  Primo de Rivera, El Sol. 16-9-1923 [castelán]

Que é a Unión Patriótica? A Unión Patriótica é unha agrupación de españois que procuran distinguirse no cumprimento dos seus deberes.
Cales son estes deberes? Estes deberes son: os deberes relixiosos, os deberes sociais, os deberes políticos, os deberes patrióticos.
Cales son os deberes relixiosos? Os que o Catecismo determina.
Cales son os sociais? (...) A santidade da familia; o respecto ao dereito alleo; a difusión da cultura e a protección ao des- valido.
Cales son os políticos? A defensa da Monarquía. O acatamento da autoridade e a disciplina (...). A prestación persoal para o mantemento da orde (...).
Cales son os deberes patrióticos? O coñecemento e divulgación das glorias e do valor histórico de España. A defensa da unidade nacional. O sacrificio persoal para defender a Patria contra inimigos exteriores e interiores (...).
Cal é a orixe da Unión Patriótica? A santa rebeldía do alzamento militar que, baixo as ordes do xeneral Primo de Rivera, salvou España da súa inmediata ruína.
É a Unión Patriótica un partido político? Non é un partido político; é unha organización cidadá encamiñada a manter un programa e persoas que o encarnen e defendan.

Cartilla da Unión Patriótica. 1924

A ditadura de Primo de Rivera tomou unha serie de medidas para a rexeneración da vida política. Entre estas medidas estivo a creación dos delegados gobernativos  encargados, en cada par- tido xudicial, de informar  sobre as deficiencias dos concellos e de propoñer remedios.

[bookmark: _GoBack]Fago saber: que, sendo necesario espertar a alma da raza, adormecida e entumecida polas organizacións caciquís e enredos da baixa política, devolvendo aos cidadáns a súa “clásica altivez española”, aumentando o seu vigor físico e o seu nivel moral, abrindo  o espírito á esperanza de que os nenos de hoxe, homes de mañá, sexan máis conscientes e máis útiles que os seus proxenitores, quitando  ou polo menos reducindo do noso mapa o borrón vergonzoso do analfabetismo, se terá presente o seguinte:

Nin de día nin de noite se  permitirá tirar á vía pública augas  sucias, lixo, cinzas, cristais etc. Igualmente, facer necesidades a menor distancia de 200 metros da vila. Queda prohibido que os por- cos anden libremente  polas rúas. (...)

En honor de vós mesmos: respectádeos e para iso comezade por respectar as autoridades, sacerdotes, mestres e anciáns. Tratade con afecto ao cego, ao desvalido, ao inválido, ao mendigo e ao neno. Saudade na rúa toda persoa de respecto e todo semellante cando vos crucedes con el no campo e camiños, tendo como norma que saudará primeiro o que teña máis educación.

Sede aforradores, pensando en mañá, en posibles momentos de apuro. Non vos embriaguedes; o borracho  produce asco e desprezo. Fuxide de enfermidades voluntarias que depauperan a raza, que producen fillos tarados ou idiotas.

DELEGADO GOBERNATIVO. Bando. 1924 [castelán]



 	Unha das primeiras actuacións do Directorio militar estivo dirixida contra as reivindicacións dos nacionalistas da periferia peninsular, causa inmediata, segundo o ditador, da maioría dos graves males que padecía España por entender que atentaban contra a unidade do Estado e da patria.

Señor: dos males patrios que máis demandan urxente e severo remedio, é o sentimento, propaganda e actuación  separatista, que vén facéndose por odiosas minorías  (...) O Presidente do Directorio Militar hónrase dirixíndose a V.M. e, de acordo con el, somete á resolución da V.M. medidas  e sancións que teñen que evitar o dano apuntado (...).

PARTE DISPOSITIVA. Art.1º. Serán xulgados polos tribunais militares, a partir da data deste decreto, os delitos contra a seguridade e unidade  da patria, cando tendan a disgregala, restarlle fortaleza, e rebaixar o seu concepto, xa sexa pola palabra, por escrito, pola imprenta  ou por outro medio mecá- nico ou gráfico de publicidade e difusión, ou por calquera outro acto ou manifestación. Non se pode- rá izar ou ostentar outra bandeira que a nacional, en buques ou edificios, sexan do Estado, provincia ou municipio, nin en lugar ningún, sen máis excepción que as embaixadas, consulados, hospitais e escolas e centros pertencentes a nacións estranxeiras.

Art. 2º. (...) As insignias, pendóns ou bandeiras tradicionais ou históricas de avoengo patriótico  (...) poderán  ser ostentadas  en ocasións e lugares adecuados sen incorrer  en penalidade ningunha. Expresar ou escribir en idiomas ou dialectos as cancións, bailes, costumes e traxes rexionais, non son obxecto de prohibición ningunha; pero nos actos oficiais de carácter nacional ou internacional non poderá usarse polas persoas investidas de autoridade outro idioma que o castelán.

AFONSO XIII. Real Decreto  [a proposta do Presidente do Directorio Militar, Miguel Primo de
Rivera]. 18-11-1923 [castelán]


 	A persecución dos nacionalismos periféricos durante a ditadura de Primo de Rivera provocou a súa radicalización. En Cataluña produciuse un incremento do rexeitamento da monarquía e da defensa do separatismo como medio para conseguir  as súas demandas.

Segue a historia de España. A dos tristes destinos. Por sorte para o renacer das nacionalidades ibéri- cas, camiña rapidamente ao seu afundimento total e definitivo. O movemento militar que entronizou a ditadura  –que é convulsión de morto, síntoma evidente da agonía do Estado que a sofre– non é máis que unha nova pirueta de España cara ao abismo.

Os militares da “camarilla” do rei, con tal de ver se podían salvar o que xa non ten salvación posible, fixéronse cargo do goberno co aire de suficiencia que lles caracteriza, e tras o que se esconde -como todo o mundo sabe dende hai moitos anos- a incompetencia  máis absoluta (...).

Que vén despois? Por riba do abraio  xeral do país, que indica o afundimento inminente dun Estado caduco, érguese, nuns lugares dunha forma máis definida que noutros, o espírito das nacionalidades ibéricas (...). Elas (...) son as que salvarán ao pobo, que é unha realidade, da catástrofe do Estado, que é unha ficción.

Por isto preconizamos a solución separatista (...). Libres as nacións, cada quen co seu goberno  propio e coas leis que liberrimamente  queiran aplicarse, ninguén lles privará de crear (...) as relacións  e os compromisos que boamente conveñan (...).

Cataláns! (...) É a hora da irmandade (...) ata conseguir a independencia de Cataluña; ata a instaura- ción da República catalá; ata a definitiva posta en marcha do Estado catalán.

Francisco MACIÀ. Por Cataluña independente. Cataláns! 1924 

As actuacións da ditadura  na censura da prensa, nas reivindicacións nacionalistas e nas activida- des culturais, provocaron  a oposición aberta dalgúns intelectuais, entre os que destacaron desde un principio, Vicente Blasco Ibáñez e Miguel de Unamuno, que sufriron unha implacable perse- cución e o exilio, desde onde dirixían fortes críticas ao réxime e ao ditador.

Non é difícil reconstruír pacificamente España baixo unha forma moderna que permita  todos os progresos. Antes que nada cómpre que o rei marche. (...) Constituirase un Goberno provisional composto por todos os elementos que o réxime caído non contaminou e a nación  poderá  expresar libremente as súas opinións  e restablecer a vida constitucional. (...)

Se a maioría do país opta por un rei, o seu voto será cumprido, entendéndose que esta nova monarquía será máis limpa e menos retrógrada  que a que existe hoxe. Só penso nesta posibilidade  para demostrar o meu respecto pola opinión nacional, pero supor que o réxime monárquico poida triunfar nun plebiscito tras os acontecementos actuais, xa comprendo que en certo modo é como imaxinar que o sol poida aparecer no medio da noite.

Afonso  XIII, o responsable do desastre de Annual, (...) coidouse de demostrar  aos máis torpes o que custa a un pobo ter un rei.

Se o plebiscito proclama a república, teremos unha república verdadeiramente nacional, onde poderán realizarse todas as aspiracións do pobo español, que, por contraditorias que poidan parecer, estarán guiadas polo desexo común do ben xeral. (...) Pero, repito, para que esta transformación nacional sexa posible, cómpre que antes o rei deixe España. (...)

O proceso dos reis cando estes non souberon tomar a precaución de chegar a tempo, rematou ás veces de maneira tráxica. A Inglaterra de Cromwell e a Francia da Convención sábeno ben.

Vicente  BLASCO IBÁÑEZ. Afonso  XIII desenmascarado.  El terror militarista en España. 1924 [francés].



O amor a España e á xustiza, esixe hoxe que se insulte un poder arbitrario  que está deshonrando e envilecendo a patria. (...) Non profunda tristeza, senón profunda  vergoña debía darlles a vostedes os que forman ese triste Directorio, que non é poder porque nada pode, nin Directorio, pois nada dirixe, profunda vergoña de colaborar cos dexenerados tiranos sen siso ningún e movidos de baixísimas paixóns e de ter que encubrir  os seus atropelos, os seus disparates  e as súas toleadas. Votedes son máis culpables que eles.

Os que aceptaron  os cargos de comparsa que vostedes ocupan despois daquel vergonzoso manifesto do 12 de setembro de 1923, baldón de España, non merecen o respecto dos cidadáns dignos e honrados. Son os que máis contribuíron ao descrédito de España ante o mundo civilizado. (...) Vostedes non poden chamarse poder, porque non son máis que a impotencia suma. O seu papel foi o máis vergonzoso dos papeis. Hoxe, o deber dos españois honrados é formar unha unión patriótica para botar os tiranos e procesalos, xulgalos e condenalos. E a vostedes outorgarlles o compasivo perdón que se outorga aos cómplices por medo insuperable e por servilismo de pobre funcionario que defende o seu emprego.

Miguel de UNAMUNO. Carta [ao xeneral Vallespinosa, membro do Directorio militar]. París, 4-10-
1924 

No intento de instaurar un réxime corporativo, Primo de Rivera constituíu unha Asemblea Nacional de carácter consultivo, que tiña a función de presentar ao goberno as leis constituíntes polas que se debía rexer o novo sistema.

A Asemblea Nacional (...) que se proxecta non será o Parlamento, non lexislará, non compartirá soberanías; pero por encargo do Goberno, e aínda por iniciativa propia, colaborará na súa obra con carác- ter e independencia garantidas  pola súa orixe, pola súa competencia e polos seus foros. (...)

Tres grandes  núcleos proponse  a V.M. que integren  a Asemblea. Un, de representantes do Estado, as provincias  e os municipios, que son as grandes rodas integrantes da vida nacional. (...) Outro, de representación de actividades, clases e valores. (...) E o terceiro, designado polas Unións Patrióticas e como representación da gran masa apolítica cidadán. (...)

En suma, señor, esta Asemblea Nacional  (...) constituirá un organismo vivo, integrado por escollidos cidadáns, aptos para facer oír a súa voz e o seu consello en difíciles momentos nacionais, que todo goberno debe ter previstos.

Miguel  PRIMO DE RIVERA. Discurso. 1926 [castelán]


 	A lexislación laboral da ditadura primorriverista tiña como finalidade regulamentar  as relacións entre o capital e o traballo, solucionar as diferenzas de clase entre os obreiros e patróns, restau- rar a disciplina do traballo e incrementar  a produción.

Art.1. Os elementos que integran a vida profesional española constituiranse  sobre a base de organis- mos especializados e clasificados  (...) mediante  a creación de entidades corporativas de xurisdición graduada. (...)

Art.3. Para a representación, dentro de cada grupo profesional, nos organismos corporativos, servirá de base o censo da asociación patronal  e obreiro establecido polo Ministerio de Traballo e Previsión (...).

Art.4. Aos efectos da organización  profesional española, entenderase por Corporación o organismo público que comprenda os comités paritarios  (...).

Art.5. Os comités paritarios son institucións de dereito público coa fin primordial de regular a vida da profesión ou grupo de profesións que corresponda (...).

Art.8. Os organismos paritarios (...) serán: 1. Comisións paritarias locais menores. 2. Comités paritarios locais e interlocais. 3. Comisións mixtas de traballo. 4. Consellos de Corporación. 5. Comisión delega- da dos Consellos de Corporación.

Real decreto-lei da Organización Corporativa Nacional. 26-11-1926 [castelán]





 	Os anarquistas opuxéronse abertamente  á ditadura, o que lle valeu unha forte represión e pro- hibición, aínda así o anarquismo mantívose activo na clandestinidade e organizou en 1927 a FAI, que concretaba o seu programa de actuación ideolóxica e práctica no manifesto de 1928.

Caros camaradas: O Comité da Federación Anarquista Ibérica diríxese por primeira vez a vós para notificarvos un pouco das nosas inquietudes, e algo tamén das nosas aspiracións, nestes momentos de intenso dó para todo o proletariado da Península Ibérica. (...)

Todas as réplicas de Primo o dexenerado, en torno a un novo rexurdimento de todos os valores morais e materiais do país, é un medio de enganar os imbéciles. (...) A pesar de que a nosa situación política foinos adversa, o noso espírito sobrepúxose á situación (...). No mes de xullo celebramos unha confe- rencia nacional, en cuxo comicio se tomaron acordos e normas  (...). O máis importante para nós foi o acordo de formar a Federación Ibérica e ampliar  por medio dese organismo  o raio de acción dos nosos ideais. (...)

Queremos afirmar o anarquismo (...); existe ben claro o propósito decidido de encamiñar o anarquis- mo nun movemento social vivo e real como orientador das masas populares e do pobo en xeral. O anarquismo non é, non  debe ser, un movemento de crítica filosófica; nada diso. O noso movemento debe confundirse co pobo en todas as súas organizacións  e orientalas para facer delas un baluarte latente e un expoñente real, en medio da sociedade capitalista.

COMITÉ DA FAI. Manifesto. Xaneiro 1928 
 	
No contexto xeral do republicanismo e da crecente oposición á ditadura de Primo de Rivera, naceu na Coruña unha nova organización chamada a ter unha importante repercusión estatal, a Organización Republicana Galega Autónoma, liderada por Antón Vilar Ponte e Santiago Casares Quiroga.

Hoxe cada galego sente tan fondo o berro da raza, e de tal maneira solidarízase coas cuestións da súa terra, que xa non se contenta  con sentila e amala, senón que se apresta a destacala  e impoñela. Galicia ten hoxe, ademais dunha personalidade, unha consciencia dela e da súa misión no mundo (…). Somos federais custe o que custe e republicanos cos ollos pechados, polo que estaremos sempre ao lado e en contacto co resto do republicanismo español, hoxe sostido por un único ideal e perse- guindo un obxectivo único que para nós foi e é a razón de existencia: a instauración  en España da república  federal. (…) Podemos chegar a crear unha España poderosa e, irmandándonos  con Portugal, poder conseguir que Iberia alce a súa nobre figura nos futuros Estados Unidos de Europa.

ORGA. Manifesto. Outubro de 1929 [castelán]

	En Cataluña, as reivindicacións  nacionalistas mantiveron a reclamación da autonomía política dentro do Estado español, e pretenderon o recoñecemento do feito diferencial catalán a través da creación de órganos de autogoberno.

Cal é en definitiva a solución política do problema catalán? É o recoñecemento sincero do dereito que teñen os cataláns a conservar a súa personalidade  colectiva, e a rexer con plenitude de atribucións  e de responsabilidades, de dereitos e de cargas, a súa vida interior. Iso pode lograrse dentro dunha España unitaria e dentro dunha España federal. Pode ser Cataluña unha excepción dentro do réxime xeral de España ou pode ser unha articulación do sistema aplicado a todo o Estado español. Os cata- láns non debemos optar: son os non cataláns os que deben ditar a solución que lles pareza mellor e lles sexa máis fácil.

En canto á determinación  das facultades que deben ser atribuídas aos poderes cataláns, Cataluña pode e debe ofrecer unha marxe amplísima á transacción. (...)

As bases esenciais da concordia son dúas: a consagración da unidade de Cataluña mediante a cre- ación de organismos centrais que engloben directamente todo o territorio catalán, e o recoñece- mento definitivo de que a lingua catalá é a lingua propia dos cataláns, á cal teñen dereito de outor- gar as máximas  consagracións  e os máximos  honores na vida interior de Cataluña. Aceptadas estas bases fundamentais que son a esencia do feito diferencial catalán, todos os demais proble- mas son de fácil solución, e os cataláns teñen o deber de facer todos os sacrificios necesarios para facilitala.

Francisco CAMBÓ. España, Cataluña e a nova Constitución. 1929 [catalán]




 	A oposición á ditadura foi medrando, especialmente desde 1929. Primo de Rivera, querendo comprobar o grao de apoio do exército, consultou  aos xefes militares se contaba coa súa confianza. A resposta ambigua e de falta de entusiasmo provocou a súa renuncia.

Coa sinceridade que é na miña conduta unha característica especial e coa lealdade que debo a VE, como xefe e como amigo, non debo de ocultarlle a gravidade  e a transcendencia que ao meu xuízo representa tal exploración. (...)

En realidade, esta exploración  ten os visos doutro  golpe de Estado. A disxuntiva é esta: se se conta co exército e a mariña, séguese no poder (á forza e pola forza, este é un golpe de Estado); en caso con- trario déixase. A quen? Como? En que forma? (...) E a min  se me ocorre: se o Goberno, como parece, ten a confianza da SM, non cabe dúbida que debe continuar no poder, sen consulta previa ao exército e á mariña, porque a consulta significa debilidade dun lado e doutro mesturar ao exército en cuestio- nes políticas, das que debe permanecer afastado. (...) Existe unha ditadura que conta coa confianza do rei e un exército subordinado en xeral que non gusta de mesturarse en cuestiones políticas? Pois exérzase esta ditadura.

BARRERA [xeneral]. Resposta a Primo de Rivera. Xaneiro 1930 

 	O escritor Eduardo Mendoza fai nesta novela unha espléndida recreación do ambiente barce- lonés no período comprendido entre as dúas Exposicións Universais celebradas na cidade, en 1899 e 1929. O contexto desta última dá pé ao narrador para poñer en boca do ditador a súa visión persoal da situación de España, facer balance  da súa xestión e caracterizar a súa perso- nalidade.

Abandonado de todos, pero remiso a deixar o poder en mans alleas, o ditador  cifraba agora as súas esperanzas na Exposición Universal de Barcelona. Cando me fixen cargo do goberno de España era unha ola de grilos, un país de terroristas e mangantes; en poucos anos transformeina nunha nación próspera  e respectable;  hai traballo e paz, e isto verase de maneira irrecusable na Exposición Universal; aí os que hoxe me critican terán que humillar a fronte, dixo. O ministro de Fomento permitiuse facer unha observación: este plano da Vosa Excelencia, que é magnífico, esixe por desgraza uns desembolsos que superarían as nosas posibilidades, dixo. Isto era certo: a economía nacional sufrira un deterioro pavoroso nos últimos  anos, as reservas estaban exhaustas e a cotización da peseta nos mercados exteriores era xa cousa de risa. O ditador  rascou o nariz. Diantre, rosmou, eu cría que os gastos da Exposición correrían a cargo dos cataláns. Raza de avaros!, agregou entre den- tes como para si. Con tacto exquisito o ministro  de Fomento fíxolle ver que os cataláns, á marxe das súas virtudes ou defectos, se negaban a gastar un peso a maior gloria de quen os estaba maltratan- do sen tregua. Voto a bríos!, exclamou Primo de Rivera, pois si que ten pelos o asunto! E se deportá- semos os desafectos? Son varios millóns, meu xeneral, dixo o ministro do Interior. O ministro de Fomento alegrouse de que o peso da conversación recaese agora sobre os ombros  do seu colega de gabinete. Primo de Rivera golpeou  a mesa cos puños. Cago encima de todas as carteiras ministe- riais!, dixo. Pero non estaba anoxado, porque acababa de ter unha idea salvadora. Está ben, dixo, isto é o que imos facer: subvencionaremos  outra Exposición Universal noutra  cidade de España: Burgos, Pamplona, a que sexa, dá igual. Vendo que os ministros lle miraban con estupor sorriu arteiramen- te e agregou: Non fará falta que gastemos moito  nisto; cando os cataláns se decaten do plano bota- rán a casa pola fiestra e gastarán  sen taxa para que a Exposición de Barcelona sexa a mellor das dúas. Os ministros  tiveron  que convir en que a idea era boa. Só o ministro de Agricultura se atreveu a obxectar algo: Alguén haberá que nos desenmascare, que poña en evidencia esta manobra, dixo. A este deportarémolo, bramou o ditador. Agora as obras da Exposición Universal de Barcelona avanzaban a todo gas; unha vez máis a débeda roía o patrimonio municipal. Montjuich era a feri- da pola que se desangraba a economía da cidade. O alcalde e cantos se mostraron remisos á idea, cantos  se opuxeron ao malgasto foron marxinados sen contemplacións e as súas atribucións foron confiadas a persoas fieis a Primo de Rivera. Entre estas persoas había algúns especuladores que aproveitaron o descontrol para facer o seu agosto. Os periódicos só podían publicar  noticias afaga- doras e comentarios aprobatorios  do que se estaba facendo; senón, eran censurados, eran secues- trados dos quioscos, os seus directores eran multados  severamente. Grazas a isto Montjuich íase transformando nunha montaña máxica.

Eduardo MENDOZA. A cidade dos prodixios. 1986 [castelán]




 	En 1930, o rei Afonso XIII aceptou a dimisión  que lle presentou Primo de Rivera. Na súa despedi- da ao país o ditador seguiu mantendo a continuidade do réxime ditatorial.

Creo, co pensamento  posto en Deus e en España, que por moitos anos debe seguir gobernando a ditadura  ou cousa moi parecida, exercida en forma de Consello de Ministros de elaboración colectiva, pero con responsabilidade exclusiva do ditador ante o país e o rei. Creo tamén indispensable a existencia dun órgano deliberante en boa medida de orixe electivo, que estimule e fiscalice o labor gobernamental, cooperando coas súas iniciativas a facela eficaz.

Entendo que a dirección da ditadura pode encomendarse igualmente a un home civil ou militar; pero require completa compenetración e asistencia de ambos sectores, e que polo seu proceder xusto, claro e comunicativo, gañe arraigo e simpatía no pobo (...).

Paz, españois! Cordialidade de clases, cultura e traballo, e adiante, adiante polo camiño emprendido hai seis anos, ata que novas xeracións, formadas  nas escolas e colexios de primeira  ensinanza, nos institutos  e nas universidades, que son as verdadeiras bases do edificio social, permitan  dar ao país unha estrutura  máis cidadá e liberal, porque ata agora, é preciso confesalo, a verdadeira liberdade, a que garante a propiedade e a vida, o pudor  e a tranquilidade, necesita ir acompañada de gardas civís (...).

En moitos anos de goberno de ditadura  xusticeira, liberal, culta, humana  (...) está a salvación  e o engrandecemento de España.

Miguel  PRIMO DE RIVERA. Declaracións [á prensa]. 29-1-1930 

Primo de Rivera fai unha valoración e xustificación do fracaso da ditadura, ao que contribuíron diversos sectores sociais enfrontados o ditador, como o corpo de Artillería e os estudantes uni- versitarios e os intelectuais.

Como defecto de organización da ditadura na súa actuación civil, debo sinalar o de que se pareceu demasiado a un goberno normal, cando os da ditadura  deben ser exercidos máis persoalmente (...).

Hei de sinalar que, ademais do meu erro de estruturación do goberno civil, acaso cometemos todos o de abarcar demasiadas cousas, afanosos de levar ao país ao maior grao de engrandecemento e pros- peridade. En efecto, pasámonos  de dinamismo e isto influíu en que algunhas das nosas obras care- zan de solidez. (...)

Tres combates moi duros e prolongados tivo que rifar a ditadura civil e a eles sen dúbida debe o que- branto e desgaste  que se fixeron ben visibles no ano pasado. Foi o máis importante o da aplicación á arma de Artillería do sistema xeneral de ascensos en campaña  (...). Desgraciadamente para todos, para  eles, para  o goberno e principalmente  para a patria, o ofuscamento rebordou todas as previ- sións, non houbo medio de entenderse e producíronse  actos e déronse espectáculos, cuxo dano non desaparecerá en medio século. (...)

Foi o segundo combate o do monopolio do petróleo. Tampouco neste podía prever o goberno a hete- roxeneidade e poder das forzas que habían de combatelo dentro e fóra de España. (...)

A terceira batalla rifada pola ditadura foi contra  as clases escolares, tanto o profesorado, como os estudantes (...). Pero nestes sectores máis que noutro  calquera, o número non conta porque a masa, tanto de estudantes como de profesores de orde, como de familiares dos primeiros, é pasiva e contempla  en silencio e sen protesta os atropelos e estridencias duns poucos que se arrogan a represen- tación da clase. (...)

A crise sobreveu en forma que todos coñecen, e agora  volve soar ese grito  do 98 e o do 9 e o do 21, que se expresa na palabra “responsabilidades”. (...)

Con respecto á ditadura, o mesmo balance que acabo de facer demóstrao, non hai caso; os acertos e beneficios da súa xestión superan en moito os posibles  erros (...). Responsabilidades penais cantas sexan xustificadas, pero as políticas, pertencen só ao xuízo histórico. (...)

Facer contra unha ditadura tan legal como foi a de España, pois o mundo enteiro recoñeceuna e elo- xiouna, unha obra de demolición, sería actuar anarquicamente, e a anarquía de arriba desbórdase facilmente en tormentas.

Miguel PRIMO  DE  RIVERA. Artigo [publicado varios días despois da súa morte]. Diario de
Barcelona. 23-3-1930 [castelán]


 	Despois da dimisión de Primo de Rivera, nun intento de restablecer a normalidade  da vida política, Afonso XIII asina un decreto de amnistía para delitos políticos e de prensa con motivo do pri- meiro cabodano da raíña Cristina de Habsburgo proposto polo novo xefe de Goberno, o xeneral Dámaso Berenguer.

A proposta do presidente do meu Consello de Ministros  e de acordo  con este, veño en decretar o seguinte:
Art.11. Concedo amnistía, calquera que sexa a pena imposta  ou que corresponda impor:
a) Aos acusados ou condenados por delitos de rebelión, sedición común e militar (...).
b) Aos acusados ou condenados por delito ou falta cometidos por medio da imprenta, o gravado ou outro medio mecánico de publicación, ou por medio da palabra falada en reunións, manifestacións, espectáculos públicos ou análogos actos de calquera  clase. Exceptúanse os delitos de inxuria e calumnia contra os particulares, os que afectan a integridade da patria, os cometidos contra a propiedade literaria e industrial  e as falsificacións.
c) Aos castigados por desobediencia, cando esta consistise en quebrantamento do desterro imposto polo goberno (...).
Art.41. Decláranse extinguidos os arrestos e desterros que ao publicarse o presente Decreto- lei se este- an cumprindo como consecuencia de medida gobernativa adoptada por autoridades civís ou militares.

AFONSO XIII. Real Decreto-lei [de amnistía a proposta de Dámaso Berenguer]. 5-2-1930 [castelán]


 	A lentitude e ineficacia do goberno de Berenguer en realizar as reformas necesarias para o res- tablecemento  das liberdades, intensificou as actividades  e denuncias antimonárquicas.

O erro Berenguer. Non, non é unha  errata. É probable que nos libros futuros de Historia de España haxa un capítulo  co mesmo título  que este artigo. O bo lector, que é cauteloso e alerta, terá xa adver- tido que o señor Berenguer non é o suxeito do erro, senón o obxecto mesmo. Non se di que o erro sexa de Berenguer, senón máis ben ao contrario:  que Berenguer é o erro, que Berenguer é un erro. Son outros, pois, quen o cometeron e o cometen; outros, toda unha porción de España, aínda que, ao meu xuízo, non moi grande (...).
A Ditadura foi un poder omnímodo e sen límites, que non só actuou sen lei nin responsabilidade, sen norma establecida e nin sequera coñecida, que non  se limitou ao público, senón que tamén penetrou no privado de modo brutal e groseiro (...).
E a eses feitos responde o réxime co goberno Berenguer, cunha política que significa: volvamos tran- quilamente á normalidade polos medios máis normais, fagamos “como se” aquí no pasase nada radi- calmente novo, substancialmente anormal (...).
Pero esta vez equivocouse.  Este é o erro Berenguer. Ao cabo de dez meses, a opinión pública está menos resolta que nunca a esquecer a “gran viltá” [a gran covardía]que foi a Ditadura. O réxime segue solitario, atado, como leproso en lazareto. Non hai un home hábil que queira achegarse a el (...).
Este é o erro Berenguer, do que falará a historia.
E como é irremediablemente un erro, somos nós, e non o réxime mesmo; nós, xente da rúa, de tres ao cuarto e nada revolucionarios, quen temos que dicir aos nosos concidadáns: Españois, o voso Estado non existe! Reconstruídeo!
Delenda est Monarchia  [Hai que destruír  a monarquía]

Xosé  ORTEGA Y GASSET. O erro Berenguer, El Sol. 15-11-1930 [castelán




















PROPOSTA DE COMPOSICIÓN
Sempre tendo en conta a información subministrada polos documentos, o alumnado terá que analizar as causas explicativas do Golpe de Estado así como os apoios cos que contou. Afondará igualmente, nas características das dúas etapas en que se dividiu a Ditadura (Directorio Militar e Civil) mencionando a crecente oposición á mesma que se foi xestando e que provocou o seu final. No apartado final da composición, o alumnado pode facer tamén unha  breve referencia aos gobernos de Berenguer e Aznar.

Doc. 1
Españois: Chegou para nós o momento máis temido que esperado (porque nos gustaría vivir sempre na legalidade e que ela rexese sen interrupción a vida española) de recoller as ansias, de atender a clamorosa petición de cantos amando a Patria non ven para ela outra salvación que liberala dos profesionais da política, dos homes que por unha ou outra razón nos ofrecen o cadro de desgrazas e inmoralidades que comezaron o ano 98 e ameazan a España cun próximo fin tráxico e deshonroso.(...).
Non temos que xustificar o noso acto, que o pobo san demanda e impón. Asasinatos (...), atracos, depreciación da moeda (...), rastreiras intrigas políticas tomando por pretexto a traxedia de Marrocos (...); precaria e ruinosa a produción agrícola e industrial; impune a propaganda comunista, impiedade e incultura, xustiza influída pola política, descarada propaganda separatista (...)
Non vimos a chorar mágoas e vergoñas, senón a poñer pronto radical remedio, para o que solicitamos o concurso de todos os bos cidadáns.
Miguel Primo de Rivera. Manifesto ao país e ao exército. 13-09-1923

Doc. 2
Esta é unha solución firme, pero non definitiva. É unha paréntese de curación. Queremos borrar todos os vestixios da política  desprestixiada  e establecer un réxime novo. O directorio asumirá o poder durante quince, vinte, trinta días, o prazo necesario para que o pobo mesmo nos facilite homes públicos civís, pero non pertencentes á clase política, capaces de gobernalo. Para garantir  a tranquilidade do país e a nosa independencia durante este período necesitabamos acudir a medidas de excepción. Por iso se declarou o estado de guerra en toda España e en breve suspenderemos as garantías. (...)
Entrevista  a Miguel  Primo de Rivera, El Sol. 16-9-1923 [castelán]


Doc. 3
A proposta do presidente do meu Consello de Ministros  e de acordo  con este, veño en decretar o seguinte:
Art.11. Concedo amnistía, calquera que sexa a pena imposta  ou que corresponda impor:
a) Aos acusados ou condenados por delitos de rebelión, sedición común e militar (...).
b) Aos acusados ou condenados por delito ou falta cometidos por medio da imprenta, o gravado ou outro medio mecánico de publicación, ou por medio da palabra falada en reunións, manifestacións, espectáculos públicos ou análogos actos de calquera  clase. Exceptúanse os delitos de inxuria e calumnia contra os particulares, os que afectan a integridade da patria, os cometidos contra a propiedade literaria e industrial  e as falsificacións.
c) Aos castigados por desobediencia, cando esta consistise en quebrantamento do desterro imposto polo goberno (...).
Art.41. Decláranse extinguidos os arrestos e desterros que ao publicarse o presente Decreto- lei se este- an cumprindo como consecuencia de medida gobernativa adoptada por autoridades civís ou militares.

AFONSO XIII. Real Decreto-lei [de amnistía a proposta de Dámaso Berenguer]. 5-2-1930 [castelán]



